
I FƏSİL

“Ağsaçlı adam”

Gecəyarısına yaxın Konkord meydanından ağır xəz pal-
tolu bir kişi keçdi. Onun yerişində və duruşunda zahirən 
etibarlı görkəmi ilə heç cür uzlaşmayan inamsızlıq, qətiy-
yətsizlik hiss olunurdu. 

Siçovula oxşayan balaca adam... Ona baxdıqda siz elə 
hesab edərsiniz ki, o, elə də əhəmiyyətli birisi deyil, lakin 
belə düşünərək siz çox səhv etmiş olardınız: ilk baxışdan 
görkəmsiz görünən, heç nə ilə fərqlənməyən bu adam bəşə-
riyyətin taleyində əhəmiyyətli rol oynayırdı. Siçovulların 
idarə etdiyi imperiyada o, kral idi.

Elə indi də səfirlikdə onun yolunu gözləyirdilər. 
Lakin bu adamın səfirliyin bixəbər olduğu daha əhə-

miyyətli başqa bir işi də vardı. Sayrışan ay işığı altın-
da onun solğun bənizində qarmağa bənzər burnu aydın 
seçilirdi.

Polyak yəhudilərindən olan atası günəmuzd işləyən dərzi 
idi. Oğlunu bu gecəyarısı evdən çıxmağa vadar edən iş, çə-
tin ki, atasının ürəyincə olardı. Adam Senaya çatdı, körpünü 
keçdi və Parisin pis ad çıxarmış məhəllələrindən birinə gəlib 
çıxdı. O, qədimdən qalma hündür bir evin yanında dayandı 
və dördüncü mərtəbəyə qalxdı. Qapını döyərkən gözləməli 
olmadı: qapını həmin an bir qadın açdı. Görünür, o, bu ada-

mı gözləyirmiş. Onunla salamlaşmadan qadın xəz paltosunu 
soyunmaqda ona kömək etdi və zövqsüz döşənmiş qonaq 
otağına apardı. Qalın toz qatı örtmüş çilçırağın işığı yandı və 
onun tutqun işığı monqoloid cizgili qadının geniş yanaqları-
nı və kobud makiyajını aşkara çıxardı. Olqa Demidova ad-
landırılan bu qadının nə “peşəsinə”, nə də milliyyətinə bələd 
olmaq o qədər də çətin deyildi. 

– Hər şey qaydasındadır, balaca?
– Hər şey qaydasındadır, Boris İvanoviç!
O, başını tərpədərək burnunun altında astadan: “Fikir-

ləşmirəm ki, məni izləyəydilər”, – söylədi, lakin səsində 
təlaş duyulurdu. O, pəncərəyə yaxınlaşdı, pərdəni ehtiyatla 
araladı və həmin an cəld geri çəkildi.

– Küçənin o tərəfində iki kişi var! Mənə elə gəlir...  
– Onun dili tutuldu və həmişə həyəcanlananda etdiyi kimi, 
dırnaqlarını gəmirməyə başladı.

– Onlar hələ siz gəlməmişdən qabaq orada idilər, – rus 
qadın onu sakitləşdirməyə çalışdı.

– Mənə elə gəlir, onlar evi izləyirlər.
– Ola bilər, – o, laqeydliklə razılaşdı.
– Axı...
– Nə olsun ki? Hətta belə olsa belə, sizin qorxmağa əsa-

sınız yoxdur.
Cüzi bir təbəssüm onun dodaqlarını tərpətdi.
– Düzdür...
O, iki dəqiqəliyinə susdu və sonra davam etdi:
– Bu lənətə gəlmiş amerikalı öz qeydinə heç də pis qalmır.
– Görünür.
O, yenidən pəncərəyə yaxınlaşdı.
– Quldurcuğazlar, – o, sanki iyrənirmiş kimi söylədi,  

– qorxuram, onlar polisə yaxşı məlumdurlar. Nə etməli, on-
lara uğurlu ov arzulayıram.

Olqa Demidova başını yellədi:
– Əgər amerikalı söylədikləri kimidirsə, onda belə qorxaq 

soyğunçular nə qədər çox olsa, bir o qədər yaxşıdır. – O 
susdu. – Mən başqa şey barədə düşünürəm...

– Nə barədə?
– Elə bir şey deyil. Sadəcə, bu axşam küçədən iki dəfə 

ağsaçlı bir adam keçib.
– Nə olsun?
– Bu iki nəfərin yanından keçərkən o, əlcəyini yerə saldı. 

Onlardan biri əlcəyi yerdən qaldırdı və kişiyə verdi. Məşhur 
fənd.

– Demək istəyirsən ki, onları həmin ağsaçlı kişi tutub?
– Ola bilər.
Rus narahat oldu:
– Sən əminsən ki, bağlama salamatdır? Ona heç kim dəy-

məyib ki? Bağlamanın ətrafında çox səs-küy var idi, həd-
dindən artıq!

– Özünüz baxın!
Qadın buxarıya tərəf əyildi və kömürləri cəld dağıtdı. 

Kömürlərin altında əzilmiş qəzetlərin arasında kağız bağla-
ma var idi. Qadın onu çıxardı və kişiyə uzatdı.

– Dahiyanə!
– Mənzili iki dəfə axtardılar, hətta döşəyin içini də 

eşələdilər...
– Dedim axı, çox səs-küy vardı. Qiymət barəsində müba-

hisələr... Bu, səhv idi!
O, kağızı açdı. Onun arasında kağız qutucuq vardı. Qu-

tunun içindəkini yoxlayıb, cəld qutunun ağzını bağladı və 
yenidən kağıza bükdü. Bu vaxt qapının zəngi çalındı.

– Amerikalı son dərəcə dəqiqdir, – Olqa saata baxaraq 
qeyd etdi.


